Frá Færeyjum til Kína

Fríverslunarsamningar skapa tækifæri fyrir íslensk fyrirtæki

Full ástæða er fyrir fyrirtæki að skoða vel fríverslunarsamninginn sem Davíð Oddsson utanríkisráðherra undirritar í dag við Færeyjar. Samningurinn er sérstakur fyrir þær sakir að hann tekur til allra þátta viðskipta og gerir það að verkum að Færeyjar og Ísland verða í raun eitt markaðssvæði. Færeyjar eru mjög mikilvægur markaður fyrir Ísland þrátt fyrir fámennið og samningurinn gerir að verkum að öll viðskipti, hvort heldur með vörur eða þjónustu, verða enn einfaldari en áður. Færeyjasamningurinn bætist í hóp 14 gildandi fríverslunarsamninga sem Ísland hefur gert ýmist á eigin spýtur eða í samfloti við samstarfsríkin í EFTA; Sviss, Noreg og Liechtenstein. EFTA á nú í fríverslunarviðræðum við fimm ríki eða ríkjasambönd og er í fararbroddi bylgju fríverslunarsamninga sem fer nú um alþjóðaviðskiptakerfið.

Bylgja fríverslunarsamninga
Fríverslunarsamningar veita fyrirtækjum betri aðgang að mörkuðum þeirra ríkja sem samið er við. Segja má að þeir feli í sér mismunun, vegna þess að þeir veita inn- og útflutningsfyrirtækjum betri kjör heldur en almennt gilda á heimsmarkaði vegna skuldbindinga sem ríki hafa gert innan Alþjóðaviðskiptastofnunarinnar (WTO). Í júlí 2003 voru aðeins þrjú af 148 ríkjum WTO sem ekki höfðu gert einn eða fleiri fríverslunarsamning – Macau, Mongólía og Tævan. Þá höfðu ríki sent tilkynningar til WTO um 265 fríverslunarsamninga, en 138 þeirra voru undirritaðir eftir að WTO varð til úr GATT 1. janúar 1995. Um 190 fríverslunarsamningar eru í gildi og talið er að um 60 samningar til viðbótar séu til en hafi aldrei verið tilkynntir formlega til WTO. Miðað við þann fjölda samninga sem eru í undirbúningi má gera ráð fyrir að heildartala fríverslunarsamninga í heiminum nái fljótlega 300. Deilt er um það hvort þessir samningar styðji við eða hindri baráttuna fyrir fríverslun í heiminum. Meðan fríverslunarsamningar eru heimilir er hins vegar engin spurning að það þjónar hagsmunum hvers og eins ríkis að búa til sem víðtækast og sterkast net samninga.
[tafla – Gildandi fríverslunarsamningar í heiminum]
EFTA í fararbroddi

Ísland og hin EFTA-ríkin eru í forystu við gerð fríverslunarsamninga. EFTA-ríkin leiða sjálf samningana og velja sér aðalsamningamann eða talsmann í hverjum samningaviðræðum fyrir sig. Stutt er síðan Íslandi var treyst til að leiða samningaviðræður fyrir hönd EFTA-ríkjanna í fyrsta sinn en þær samningaviðræður sem Ísland hefur leitt hafa gengið sérstaklega greiðlega fyrir sig. Nú leiðir Grétar Már Sigurðsson, skrifstofustjóri viðskiptaskrifstofu utanríkisráðuneytisins, viðræður við Tæland fyrir hönd EFTA en auk þess eru í gangi samningaviðræður við Tollabandalag Suður-Afríku (SACU), Egyptaland og Kanada – og samningaviðræðum er nýlokið við Suður-Kóreu. Til að byrja með markaðist stefna EFTA-ríkjanna í fríverslunarsamningum af því að fylgja í fótspor Evrópusambandsins (ESB). Ástæðan er einföld. ESB er ekki aðeins langmikilvægasti markaður Íslands og hinna EFTA-ríkjanna heldur eru fyrirtæki í ESB helstu samkeppnisaðilum innan og utan innri markaðarins. Þess vegna er lykilatriði að tryggja íslenskum fyrirtækjum sömu eða betri viðskiptakjör og fyrirtæki í ESB njóta víðsvegar um heiminn og ganga úr skugga um að EFTA-ríkin njóti aðgangs að væntanlegu fríverslunarsvæði Evrópu og Norður-Afríku. Undanfarin ár hafa EFTA-ríkin farið á undan ESB, sérstaklega í Asíu þar sem EFTA samdi við Singapúr á undan ESB og er einnig á undan Evrópusambandinu í viðræðum við Suður-Kóreu og Tæland.
Varnarhagsmunir og sóknarhagsmunir
Umfang fríverslunarsamninga er mismunandi, allt frá samningum sem takmarkast við iðnaðarvörur, unnar landbúnaðarafurðir, fisk og fiskafurðir til samninga sem ná einnig til þjónustuviðskipta, samkeppnisreglna, hugverkaréttar, ríkisstyrkja, öryggi fjárfestinga og ýmiskonar þróunaraðstoðar. EFTA-ríkin reyna að ná sem víðtækustum samningum og það eru tvímælalaust hagsmunir Íslands að gera einn, umfangsmikinn samning fremur en marga litla m.a. vegna tíma og peninga sem fara í gerð samninganna. Sóknarhagsmunir Íslands eru að tryggja greiðan aðgang fyrir okkar útflutningsvörur – sérstaklega iðnaðarvörur og fiskafurðir. Sú grundvallarbreyting hefur orðið undanfarin ár að hagsmunir Íslands liggja ekki einungis í verslun með sjávarafurðir hefur Ísland verulegra hagsmuna að gæta á nánast öllum sviðum og ekki síst í verslun með hátækni og lyf og í þjónustuviðskiptum. Varnarhagsmunir Íslands eru á vettvangi landbúnaðar, en mörg þeirra ríkja sem Ísland og EFTA-ríkin semja við reiða sig á verslun með landbúnaðarafurðir á sama hátt og Ísland hefur verið háð verslun með sjávarafurðir. Hingað til hefur tekist að tryggja fulla fríverslun með fisk í öllum fríverslunarsamningum, eftir aðlögunartímabil, og á sama tíma hefur tekist að ná lendingu í landbúnaði.
Spennandi tækifæri í Asíu
Hugsanlegur fríverslunarsamningur við Kína er gríðarlega spennandi kostur fyrir íslensk fyrirtæki og efni í sérstaka grein. Ef sú bylgja fríverlsunarsamninga sem nú er heldur áfram er einnig spurning hvort ekki opnist fleiri tækifæri til dæmis gagnvart stórum og vaxandi þróunarríkjum eins og Indlandi og Indónesíu og eins gagnvart mikilvægum viðskiptaaðilum eins og Rússlandi, Bandaríkjunum og Japan.

